
Annwyl Mr Slade, 

Y gwasanaeth awyr oddi mewn i Gymru 

Diolch am eich llythyr dyddiedig 3 Gorffennaf lle gwnaethoch ddarparu 
gwybodaeth am berfformiad mewn cysylltiad â phrydlondeb y gwasanaeth awyr a'r 
nifer o weithiau y cafodd y gwasanaeth ei ganslo am resymau technegol o 
gymharu â'r gwasanaeth o dan weithredwyr eraill ers 2014. Trafododd y Pwyllgor 
Cyfrifon Cyhoeddus y llythyr yn ystod cyfarfod y Pwyllgor ar 9 Gorffennaf. 

Byddwch yn ymwybodol o'r sylw diweddar yn y cyfryngau i gynnydd sylweddol yn 
y cymhorthdal yn 2017-18. Yn dilyn y sylw hwnnw, cafwyd ymateb i gais Rhyddid 
Gwybodaeth ganol mis Mehefin a oedd yn cadarnhau costau o £1.08 miliwn yn 
2016-17 a £1.88 miliwn yn 2017-18.  

Mae'r ymateb i'r cais Rhyddid Gwybodaeth yn awgrymu bod angen ystyried y 
costau cynyddol yng nghyd-destun trefniadau contract brys ond hefyd gyda 
gwasanaethau gwell ac awyren fwy. O gofio bod trefniadau dros dro wedi bod ar 
waith mewn cyfnodau yn y gorffennol, byddai'r Pwyllgor yn croesawu asesiad 
Llywodraeth Cymru o'r graddau y mae'r costau cynyddol yn 2017-18 wedi deillio 
o drafodaethau ynghylch gwelliannau penodol i'r gwasanaeth neu'r premiwm 
penodol a dalwyd am y trefniadau dros dro. Yn yr un modd, gyda chynnydd yn 
nifer y teithwyr a refeniw posibl yn 2017-18, mae'r cynnydd mewn cymhorthdal 
yn ymddangos hyd yn oed yn fwy amlwg.  Felly, byddem yn croesawu cadarnhad o 
unrhyw newidiadau penodol yn y strategaeth brisio ar gyfer y gwasanaeth yn 
2017-18 ar arweiniodd at y sefyllfa hon. 



 

Nid oedd y dystiolaeth ysgrifenedig gan Lywodraeth Cymru ar gyfer y sesiwn 
dystiolaeth ar 4 Mehefin yn cyfeirio o gwbl at y ffaith y bu cynnydd mewn costau 
ac ar y raddfa hon, er eu bod yn dathlu'r cynnydd yn nifer y teithwyr. Rwy'n 
cydnabod na wnaeth Aelodau'r Pwyllgor ofyn yn uniongyrchol i chi am gostau'r 
cymhorthdal yn ystod y sesiwn dystiolaeth. Serch hynny, rwy'n synnu na soniwyd 
am y cynnydd yn y gost yn 2017-18, er eich bod wedi datgan bod Eastern yn 
darparu awyren fwy (er bod yr un nifer o seddi). Fe wnaeth Aelodau eich holi 
ynghylch ymrwymiadau blaenorol i gyllideb farchnata o tua £60k i £69k a chafwyd 
ymatebion yn dweud nad oedd hynny'n rhan o'r contract presennol ond ni 
chyfeiriwyd at y cymhorthdal cyffredinol. 

Yn adroddiad y Pwyllgor blaenorol ar Wasanaeth Awyr oddi mewn i Gymru, a 
gyhoeddwyd ym mis Gorffennaf 2015, derbyniodd Llywodraeth Cymru 
Argymhelliad 8 sy'n argymell bod Llywodraeth Cymru yn cyhoeddi cost 
cymhorthdal fesul teithiwr yn rheolaidd, a'i asesiad o werth am arian y 
gwasanaeth, gan ddefnyddio cymariaethau addas, yn flynyddol. Hoffwn gael 
cadarnhad a yw Llywodraeth Cymru yn cyhoeddi'r wybodaeth hon, ac os felly, yn 
lle? Mi fuaswn i'n credu y byddai cyhoeddi'r wybodaeth honno yn golygu nad oes 
angen cais rhyddid gwybodaeth er mwyn cael y math o wybodaeth am gostau a 
ryddhawyd yn ddiweddar. 

Rydych wedi nodi y bydd manylion y contractwr llwyddiannus yn cael eu darparu 
ar ôl i'r ymarfer tendro gael ei gwblhau yn ddiweddarach yn y flwyddyn. Yn y 
cyfamser, byddwn yn croesawu ymateb i'r pwyntiau a nodwyd yn y llythyr hwn 
erbyn 1 Medi. Byddwn hefyd yn croesawu cael syniad o p'un a yw Llywodraeth 
Cymru yn disgwyl unrhyw ostyngiad mewn costau misol o dan y gweithredwr 
presennol yn ystod y flwyddyn ariannol hon tra bod y contract newydd yn cael ei 
roi ar waith. 

Yn gywir, 

 

Nick Ramsay AC 

